
GOUVÈNÈ CUOMO SIYEN PWOJÈ LWA POU PWOTEKSYON  
TRAVAYÈ AGRIKÒL YO  

  
L ap Pwoteje Dwa Travayè Agrikòl yo epi Asire yo gen Lojman ak Kondisyon 

Travay Ekitab Lè yo Akòde yo Dwa pou yo Fè Negosyasyon Kolektiv,  
Peman pou Lè Travay Siplemantè, Kouvèti pou Andikap ak  

Konje Familyal Peye, ak Avantaj Chomaj  
  

Gouvènè Cuomo: "Nouvo lwa sa pap sèlman yon gran akonplisman an tèm de efè 
l ap genyen sou kondisyon moun yo, l ap yon gran etap enpòtan tou nan kad 

kwazad pou jistis sosyal la".  
  

  
Jodi a, Gouvènè Andrew M. Cuomo te siyen Pwojè Lwa pou Pwoteksyon Travayè 
Agrikòl yo (Farm Workers Bill), ki tabli Lwa sou Pratik Mendèv Ekitab pou Ouvriye 
Agrikòl yo (Farm Laborers Fair Labor Practices Act) pou pwoteje dwa travayè agrikòl yo 
epi asire yo gen lojman ak kondisyon travay ekitab. Pwojè lwa a akòde travayè agrikòl 
yo peman pou lè travay siplemantè, yon jounen repo chak semèn, kouvèti pou andikap 
ak Konje Familyal Peye, avantaj chomaj ak lòt pwoteksyon mendèv ankò. Pwojè lwa a 
pral antre an vigè 1ye Janvye 2020.  
  
"Nouvo lwa sa pap sèlman yon gran akonplisman an tèm de efè l ap genyen sou 
kondisyon moun yo, l ap yon gran etap enpòtan tou nan kad kwazad pou jistis sosyal 
la", Gouvènè Cuomo te deklare. "Lè m siyen pwojè lwa sa vin lwa, 100,000 agrikiltè ak 
fanmi yo pral viv pi byen epi y ap resi gen menm pwoteksyon ke lòt travayè yo t ap jwi 
depi plis pase 80 ane. Akonplisman puisan ak pratik sa a ap menm pi enpòtan ankò nan 
epòk prezidan Trump ki kontinye diminye dwa travayè yo, atake sendika travayè yo, 
derespekte moun defavorize yo epi swiv yon apwòch divize pou renye, olye de inifye 
pou devlope, ki se kredo Etazini."  
  
Lidè Majorite Sena a, Andrea Stewart-Cousins te deklare, "Lwa sou Pratik Mendèv 
Ekitab pou Ouvriye Agrikòl yo pral ede konstwi yon endistri agrikòl ki pi solid ak pi ekitab 
toupatou nan Eta New York. Lejislasyon yo siyen jodi a pral defann ouvriye agrikòl yo 
epi asire ke yo gen aksè a menm dwa ak pwoteksyon ak lòt travayè New York yo. 
Mwen ap aplodi Senatè Jessica Ramos paske l ap defann pwojè lwa sa a, ak paske li te 
òganize odyans ak vizite fèm toupatou atravè eta a yo pou yo ka pi byen reponn a 
priyorite ak enkyetid ouvriye agrikòl yo ak endistri agrikòl la".  
  
Prezidan Asanble a, Carl Heastie te deklare, "Pandan plis pase de (2) deseni, 
Majorite Asanble a te lite pou yo pwoteje travayè agrikòl yo kont pratik mendèv inekitab 
yo pou travay fizikman egzijan, ki souvan danjere y ap fè pou alimante sektè agrikòl la 
epi mete manje sou tab nou yo. Fanm ak gason k ap travay di sa yo vital pou siksè fèm 
New York yo, epi yo merite gen menm dwa anplwa ki garanti pou travayè ki nan lòt 



endistri yo toupatou atravè eta a. Gras a lejislasyon sa a, y ap resi garanti ke mendèv 
esansyèl sa a gen pwoteksyon yo bezwen epi yo merite. Mwen ta renmen remèsye 
Manm Asanble Cathy Nolan ki te prezante lejislasyon sa depi byen lontan, Pezidan 
Komite Travay la, Marcos Crespo ak anpil manm nan Majorite Asanble a pou angajman 
san pran souf yo te pran pou rann lejislasyon sa a vin reyalite".  
  
Lwa sou Pratik Mendèv Ekitab pou Ouvriye Agrikòl yo, ki rekonèt agrikilti kòm yon 
endistri inik, gen ladan:  

• Akòde travayè agrikòl yo dwa pou yo fè negosyasyon kolektiv;  
• Egzije anplwayè travayè agrikòl yo pou yo pèmèt omwen 24 èdtan 

konsekitiv pou repo chak semèn;  
• Prevwa semèn travay 60 èdtan pou travayè agrikòl yo;  
• Egzije pou to lè siplemantè yo yon fwa edmi to peman nòmal la;  
• Kreye dispozisyon lwa asirans chomaj ki aplikab pou ouvriye agrikòl yo epi 

redui pri yo pou agrikiltè yo pou travayè ki inelijib yo (H-2A);  
• Asire kòd sanitè yo aplike pou tout lojman travayè agrikòl yo, kèlkeswa 

kantite moun k ap viv ladan yo;  
• Retire yon limit salaryal pou egzije anplwayè fèm sendikal yo pou yo gen 

kouvèti asirans pou aksidan nan travay;  
• Pèmèt ouvriye agrikòl yo resevwa avantaj andikap ak Konje Familyal 

Peye; epi  
• Egzije yo rapòte blesi yo ba anplwayè ouvriye agrikòl yo.  

  
Senatè Jessica Ramos te deklare, "Jodi a nou ap rekonèt ke travayè agrikòl yo se 
kolòn vètebral endistri agrikòl milti-milya dola New York la epi n ap admèt diyite ki gen 
nan travay yo. Gras a Gouvènè a ki siyen pwojè lwa sa a, nou ap resi akòde travayè 
agrikòl yo yon jounen repo, peman pou lè travay siplemantè, dwa pou yo fè 
negosyasyon kolektiv, ak rekonèt yo kòm travayè daprè Lwa Travay la".  
  
Manm Asanble Catherine Nolan te deklare, "Majorite Asanble nou an gen yon istwa 
fyè nan zafè adopsyon lejislasyon pou defann dwa travayè yo, ki se yon tradisyon ki te 
kontinye avèk adopsyon Lwa sou Pratik Mendèv Ekitab pou Ouvriye Agrikòl yo. Mwen 
vrèman fyè pou m te pote lejislasyon sa pandan plizyè ane, epi mwen rekonesan pou 
tout travay anpil moun te fè nan kad efò ki te fèt pou siyen pwojè lwa sa vin lwa. Anpil 
mèsi pou Pòtpawòl Heastie ak kòlèg mwen yo, Senatè Ramos ak tout Senatè nou yo ki 
te prezante pwojè lwa sa a pandan ane ki te pase yo, Gouvènè Andrew Cuomo, Sant 
pou Dwa Imen RFK a (RFK Center for Human Rights), Federasyon Latino-Ameriken an 
(Hispanic Federation), ACLU, Kowalisyon Ministè Riral ak Migran yo (Rural & Migrant 
Ministries Coalition), NYSUT, RWDSU, tout AFL-CIO, ak anpil moun ak gwoup 
kominotè yo pou defans, sipò, ak travay san pran souf yo ap fè yo. Mwen vle onore 
Gouvènè defen nou an, Mario Cuomo ak Senatè Eta Olga Mendez, ki, ansanm ak 
Denis Hughes, Ed Donnelly, Alan Lubin, Rich Winston, Reveran Richard Witt ak Geri 
Reilly, te entwodui m a pwoblèm sa a Lwa sa a reprezante yon gran viktwa pou travayè 
agrikòl gran eta nou an yo, pou fanmi yo, ak pou tout moun ki te goumen pou mete fen 
nan enjistis ke travayè agrikòl yo ap konfwonte yo; efò yo reyalize jodi a".  
  
Manm Asanble Marcos A. Crespo te di, "Aprè anpil deseni defans, nou ka resi pote 
pwoteksyon ak dwa travayè yo te dwe bay travayè k ap travay di nan Eta New York la 



yo depi byen lontan. Byenke fèm nou yo ak vitalite yo se yon eleman enpòtan nan 
ekonomi ak avni eta nou an, li ka sèlman fleri lè nou trete travayè yo, anpil ladan yo se 
imigran, avèk respè, peye yo salè apwopriye ak bay yo ase pwoteksyon sekirite toutan. 
Mwen rekonesan anvè Gouvènè Cuomo, Pòpawòl Heastie, Manm Asanble Nolan ak 
tout moun ki pa te pran okenn repo jiskaske yo te rive jwenn jistis".  
  
Direktris Egzekitiv NYCLU a, Donna Lieberman te deklare, "Lè li siyen pwojè lwa sa, 
l ap korije 80 ane mefè yon lwa rasis, depi epòk Jim Crow a ki te refize bay travayè 
agrikòl yo dwa fondamantal yo. Yo te fè travayè agrikòl yo travay nan kondisyon 
danjere, vilnerab, ak eksplwatasyon pandan twò lontan. NYCLU fyè pou n kanpe jodi a 
ak Gouvènè a ak lidè lejislatif yo pou n asire ke travayè agrikòl yo gen dwa pou yo 
òganize, gen yon jou repo, peye yo lè travay siplemantè, ak plis ankò. Pwoteksyon sa 
yo vini nan yon moman enpòtan pou travayè agrikòl imigran yo. Pandan Prezidan 
Trump ap fè tout sa l kapab pou l pwomouvwa yon ajanda kriyèl, eta nou an ap montre 
ke tout Nouyòkè yo merite respè, diyite, ak respè dwa yo".  
  
Mario Cilento, ki se Prezidan AFL-CIO Eta New York la te deklare, "Jodi a, Fanmi 
Sendika a konplè. Aprè anpil deseni konba, lavi anpil dizèn milye fanm ak gason k ap 
travay di nan fè travay egzijan ak danjere nan fèm toupatou atravè eta sa a pral 
amelyore gras a lwa sa Gouvènè a siyen an. Travayè agrikòl yo resi ap gen dwa 
fondamantal yo ki gen ladan dwa pou yo òganize yon sendika, yon jounen repo lalwa 
egzije, ak dwa pou yo peye yo lè travay siplemantè. Mwen remèsye Gouvènè Cuomo 
pou lidèchip li nan kad rezoud pwoblèm enpòtan sa a ak paske l siyen pwojè lwa istorik 
sa a vin lwa, ansanm ak Manm Asanble Cathy Nolan ak Senatè Jessica Ramos pou efò 
san pran souf yo te fè pou yo te rive prezante pwojè lwa sa. Li apwopriye pou yo siyen 
lwa sa a nan Daily News ki, gras a sipò editoryal inebranlab yo a te klere yon limyè sou 
kondisyon travay deplorab nan fèm New York yo. Espesyalman, mwen felisite tout 
travayè agrikòl ki te goumen pou jistis avèk pèseverans ak kouraj enkonparab pandan 
ane ki te pase yo".  
  
Raben Michael Feinberg, ki se Direktè Egzekitif Kowalisyon Sendika-Relijyon 
Rejyon Metwopolitèn New York la (Greater New York Labor-Religion Coalition) te 
deklare, "Gras a lejislasyon istorik sa a, Gouvènè Cuomo te reyafime yon lòt fwa ankò 
angajman l pran anvè pwoteksyon dwa travayè yo. Kondisyon travayè agrikòl yo ap 
travay la souvan inakseptab epi yo te inyore yo pandan twò lontan. Kounye a y ap 
pwoteje travayè agrikòl yo pou yo pa travay twòp san sès epi yo garanti yo kondisyon 
travay sekiritè ak sanitè. Mèsi Gouvènè Cuomo paske w te rive reyalize sa a epi mèsi a 
tout alye yo: lafwa, sendika, ak espesyalman travayè agrikòl yo menm".  
  
Frankie Miranda, ki se Vis Prezidan Egzekitif Federasyon Latino-Ameriken an, te 
deklare, "Federasyon Latino-Ameriken an felisite Gouvènè Cuomo pakse l siyen Lwa 
sou Pratik Mendèv Ekitab pou Ouvriye Agrikòl yo vin lwa, sa ki pral kòmanse demantle 
politik sa yo ki la depi dèsyèk ki te anpeche travayè agrikòl New York yo yon fason 
enjis, jwi menm dwa ak dwa fondamantal ke tout lòt travayè nan eta nou an yo jwi. 
Byenke se yon pa nan bon direksyon an, nou toujou rete travay pou n fè, Federasyon 
Latino-Ameriken an pral kontinye defann dwa travayè agrikòl yo toupatou atravè Eta 
New York".  
  



Patricia Smith, ki se Avoka Prensipal, Pwojè Lwa Anplwa Nasyonal la (National 
Employment Law Project) ak Ansyè Komisè Travay Eta New York ant 2007-2010, 
te deklare, "Byenke travayè agrikòl yo se kolòn vètebral gran endistri agrikilti New York 
la, yo pa te gen dwa pou yo jwi pwoteksyon travay fondamantal yo. Nou ap aplodi 
devouman Gouvènè Cuomo pou l asire ke yo trete travayè agrikòl yo nan fason ki jis".  
  
Reveran Richard Witt, ki se Direktè Egzekitif, Ministè Riral ak Migran an, te 
deklare, " Pwojè Lwa pou Pwoteksyon Travayè Agrikòl Gouvènè Andrew Cuomo siyen 
an ap demontre yon lòt fwa ankò Angajman inebranlab li pran anvè travayè agrikòl 
devwe Eta New York la yo. Gouvènè a non sèlman te eksprime apresyasyon l genyen 
pou fanm ak gason k ap travay di sa yo, li te pran mezi an repons gras a lejislasyon 
enpòtan sa k ap asire ke travayè agrikòl yo resevwa pwoteksyon ak respè maksimòm 
nan men eta nou an".  
  
Andrea Callan, ki se Direktris Jeneral, Sant pou Jistis Travayè New York la 
(Worker Justice Center of New York) te deklare, "Avèk Lwa sou Pratik Mendèv 
Ekitab pou Ouvriye Agrikòl yo Gouvènè Cuomo siyen an, li ap garanti pwoteksyon 
travay pou anpil milye travayè agrikòl toupatou nan New York, ki se youn nan pi gran 
eta agrikòl nan peyi a. Gouvènè a te mande ke li te lè li te tan pou n korije mefè pratik 
travay ki anrasinen nan yon istwa diskriminasyon epi bay travayè agrikòl yo, ke yo te 
kategorikman redui an silans oparavan, yon vwa. Nou ap remèsye l pou defans ak sipò 
pèsistan l ap bay travayè agrikòl New York yo".  
  
Crispin Hernandez, ki se Ansyen Travayè yon Fèm Letye, Pleyan Prensipal nan ka 
Hernandez vs. State of New York la, epi yon Òganizatè nan Sant Travayè New 
York Santral la te deklare, "Nou vle remèsye tout alye nou yo ki te sipòte nou nan lit 
pou nou reyisi asire ke travayè agrikòl yo gen dwa òganizasyon, espesyalman Hector 
Figueroa, frè byeneme nou an ak prezidan SEIU, Local 32BJ, ki te mouri semèn pase a. 
Sant Travay New York Santral la te lite pandan anpil ane pou n pwoteje dwa travayè 
agrikòl yo nan eta nou an. Nou gen menm detèminasyon pou nou leve travayè agrikòl 
yo jodi a ke nou te genyen an 2013, lè yo te revoke kòlèg mwen an avè m nan fèm letye 
kote nou t ap travay la paske nou te vle òganize kòlèg nou yo epi edike yo sou dwa yo. 
Pwosè nou te depoze a te abouti nan yon jijman ki te detèmine ke li enkonstitisyonèl 
pou yo ekskli travayè agrikòl yo nan lwa eta a ki pwoteje lòt travayè yo pou anpeche yo 
pran vanjans kont yo lè yo òganize. Kounye a ke pwoteksyon sa yo pral enskri nan lwa 
gras a Lwa sou Pratik Mendèv Ekitab pou Ouvriye Agrikòl yo, nou prè pou nou antre 
nan pwochèn etap la epi mande pou patwon yo respekte dwa nou genyen pou n fòme 
sendika".  

